Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Rhedeg y ras - Hebreaid 12:1b-2

Gadewch i ni fod yn benderfynol o ddal ati, a rhedeg y ras sydd o’n blaenau i’w diwedd. 2 Rhaid i ni hoelio'n sylw ar Iesu – fe ydy’r pencampwr a’r hyfforddwr sy’n perffeithio ein ffydd ni.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu luniau o redwyr enwog (Usain Bolt, Paula Radcliffe ayyb).

.....

Mae’r Beibl yn dweud fod ymarfer corff yn beth da (1 Timotheus 4:8), a dw i eisiau sôn heddiw am redeg mewn ras. Un peth sy’n bwysig iawn am redeg ydy dal ati – er eich bod chi wedi blino ac yn teimlo allan o wynt, er mwyn gorffen y ras mae’n rhaid dal ati. Weithiau fyddwn ni’n gorfod arafu a rhedeg yn araf iawn, iawn; ond mae hynna’n well na rhoi lan ac eistedd i lawr. Gwrandwch ar yr adnod yma, (clic ar y ppt),

Gadewch i ni fod yn benderfynol o ddal ati, a rhedeg y ras sydd o’n blaenau i’w diwedd.

(Os dych chi’n defnyddio lluniau o redwyr enwog daliwch nhw i fyny fesul un a gofyn i’r plant i’w henwi nhw ac enwi’r gamp mae nhw’n cystadlu ynddi. )

(neu glic ar y ppt i weld lluniau rhedwyr)

Er mwyn bod yn redwr da rhaid bod yn benderfynol eich bod chi am orffen y ras. Does dim pwrpas i (enw rhedwr) ddechrau rhedeg a wedyn ar ôl 10 eiliad stopio a chael paned o de (mae’n hwyl i actio hyn allan). Rhaid dal ati nes cyrraedd y diwedd.

Mae’r Beibl yn dweud fod pob un ohonon ni sy’n credu yn Iesu Grist mewn ras hir, a bod yn rhaid i ni ddal ati tan y diwedd. Y ras ydy ein bywyd ni, a bydd y ras yn gorffen pan gyrhaeddwn ni y nefoedd.

Mewn ras gyffredin mae rhedwyr yn cystadlu yn erbyn ei gilydd – be mae’r enillydd yn ei gael?  A’r un sy’n dod yn ail? A’r trydydd?

Ond, nid cystadleuaeth ydy ein bywyd ni. Mae gan Iesu wobr i bob un sy’n credu ynddo fo; nid rhif 1, 2, a 3 yn unig. Rhaid i ni ddal ati i gredu yn Iesu drwy ein hoes – credu rŵan, credu mewn 6 mis, mewn blwyddyn, mewn 10 mlynedd ac os byddwn ni’n dal yn fyw, mewn 50 mlynedd. 

(Clic ar y ppt)

Y pencampwr ydy’r un sy’n ennill; fo (neu hi) ydy’r gorau. Mae pobl yn edrych ar y pencampwr ac eisiau bod yn debyg iddo/iddi. Mae gan bob pencampwr hyfforddwr – oes yna rywun yn gwybod be ydy gwaith hyfforddwr? (Dweud wrthyn nhw sut i ymarfer, pa ymarferion i’w gwneud, pa mor hir ddylen nhw ymarfer, ayyb. Mae’r hyfforddwr yn eu helpu nhw i wella ym mhob ffordd. Gwaith yr hyfforddwr ydy gwneud ei orau i helpu’r rhedwr i ennill ... neu o leiaf orffen y ras.)

Mae Duw eisiau ein helpu ni i gyrraedd y nefoedd. Felly fe anfonodd rywun i’n helpu ni – y pencampwr a’r hyfforddwr gorau erioed. Pwy wnaeth Duw ei yrru i’n helpu ni?

Gwrandewch ar adnod arall, (clic ar y ppt),

Rhaid i ni hoelio'n sylw ar Iesu – fe ydy’r pencampwr a’r hyfforddwr sy’n perffeithio ein ffydd ni.

Iesu Grist ydy’r pencampwr a’r hyfforddwr! Os dyn ni eisiau plesio Duw drwy ein bywyd i gyd rhaid i ni, hoelio'n sylw ar Iesu – fe ydy’r pencampwr a’r hyfforddwr sy’n perffeithio ein ffydd ni.

Bydd Iesu’n ein helpu ni i redeg y ras, a chyrraedd y nefoedd yn y diwedd.

Gweddi

Diolch am ddanfon Iesu Grist i’r byd. Diolch mai Ef ydy’r pencampwr a’r hyfforddwr sy’n perffeithio ein ffydd ni. Helpa ni i hoelio ein sylw arno fo drwy’n bywyd. Dyn ni eisiau rhedeg y ras i’r diwedd, felly helpa ni i fod yn benderfynol a byw i dy blesio di bob amser. Amen.














































[image: image1.png]beibl.net



 GJenkins

[image: image1.png]